
PRAKATA 1 
 

Saya mengucapkan tahniah kepada pasangan 
muda Dr-Ing. Mohamad Rizza Othman dan Puan 
Mardhiyah Mat Hussin yang menulis travelog ‘Achtung, 
Achso, Viel Spass !!! Kembara Suka Duka di Jerman’. 
Penulisan ini baik untuk dijadikan panduan kepada 
pasangan muda yang bakal merantau ke negara asing 
untuk tujuan menuntut ilmu atau menjalankan tugas. 

 
Kehidupan di luar negara tidak semuanya indah 

seperti yang sering dibayangkan. Banyak cabaran yang 
perlu dilalui dan hadapi terutamanya bagi yang sudah 
berkeluarga, mempunyai anak kecil dan berjauhan 
daripada ahli keluarga. Perbezaan cuaca, budaya, bahasa 
dan alam sekeliling memerlukan kepada penyediaan 
minda dan fizikal untuk adaptasi. 

 
Pasangan penulis ini berjaya menunjukkan betapa 

pentingnya kita sentiasa bersangka baik terhadap 
ketentuan Allah SWT dan bersifat positif dalam 
menghadapi apa jua situasi dan cabaran yang mendepani 
kita.  Setiap kejadian dan peristiwa dapat dikaitkan 
dengan hikmah dan diambil pengajaran disebalik ianya 
berlaku. Itulah sunnah kehidupan.  
 

Sesungguhnya menuntut ilmu itu memerlukan 
kepada keikhlasan, kesungguhan dan pengorbanan yang 
bukan sedikit dan bukan sahaja pada diri pelajar tetapi 
juga ahli keluarga.   



 

 

iii 

Semoga travelog ini bermanfaat kepada pada 
pembaca terutama pasangan muda dalam mengharungi 
kehidupan. Semoga ianya juga menjadi khazanah warisan 
yang amat berharga buat anak-anak mereka yang 
bersama dalam pengembaraan kehidupan ini. 
 
 
 
 
 
 
 
 
 
 
 
 
 
 
 
 
 
 
 
 
 
 
 
Datin Paduka Che Asmah Ibrahim 
Ketua Pegawai Eksekutif Yayasan Kebajikan Negara 

PRAKATA 2 
 

Saya ingin mengucapkan syabas dan tahniah 
kepada pasangan muda penulis yang berjaya 
merakamkan  kisah hidup mereka sekeluarga di 
perantauan dalam penulisan sebuah buku yang santai dan 
menghiburkan. Pembaca dibawa untuk turut serta dari 
awal pengembaraan mereka berempat ke negara Jerman 
pada tahun 2008, sehinggalah kembali ke tanah air 
(berenam pula) tiga tahun selepas itu. Apa yang menarik, 
kedua suami isteri, Ummi dan Abi ini menulis pengalaman 
harian menurut perspektif masing-masing dan mengisi 
setiap bab dalam buku ini secara bebas dengan gaya 
tersendiri. Penceritaan dan pengkisahan sebegini 
berkesan untuk berkongsi pengalaman dengan orang 
lain. Ditambah pula dengan gambar-gambar yang diambil 
sebagai kenang-kenangan, membawa pembaca untuk 
turut sama mengembara ke Berlin. Interaksi dengan 
masyarakat sekitar yang berlainan bahasa, budaya, 
agama dan tradisi pastinya mampu mematangkan kedua 
penulis perihal sudut pandang dan tasawwur terhadap 
kehidupan. Benarlah pepatah Melayu yang mengatakan 
`Jauh perjalanan, luaslah pandangan.'   

 
Segulung ijazah kedoktoran sekalipun tanpa majlis 

konvokesyen yang gilang gemilang menjadi bukti yang 
melambangkan pengorbanan sebuah keluarga muda. 
Kejayaan setiap pelajar PhD dalam menyelesaikan tesis 
kajian mereka, sememangnya bukan milik peribadi 
mereka sendiri. Pasangan hidup dan anak-anak jelas 

memainkan kedua-dua peranan: sebagai sumber ilham 
dan motivasi ataupun cabaran yang menguji daya 
kesabaran dan ketahanan. Sungguh wajar sekiranya 
ucapan syabas diucapkan kepada pasangan hidup dan 
anak-anak calon PhD yang telah berjaya dalam usaha 
mereka. Tanpa sokongan dan dorongan mereka, pasti 
sukar untuk meneruskan sebuah perjalanan akademik 
yang panjang. 

 
Sebenarnya, penulisan buku ini adalah satu 

dokumentasi sejarah bagi keluarga muda kedua penulis. 
Pengalaman unik yang dilalui akan hilang pudar dari lubuk 
ingatan sekiranya tidak dinukilkan dalam bentuk 
penulisan sebegini. Semoga pembaca khususnya mereka 
yang juga akan mengembara menuntut ilmu atau 
bertugas di luar negara membawa bersama keluarga 
memperoleh manfaat yang banyak daripada pengalaman 
yang telah dicatatkan dalam buku ini. Saya berharap 
kedua penulis tidak berhenti setakat di sini sahaja. 
Teruslah memupuk komitmen untuk menulis kerana 
sesungguhnya membaca itu jambatan ilmu. 
 
 
 
 
Prof Datuk Dr Harlina Halizah Siraj 
Pengarah Pusat Citra Universiti, Universiti Kebangsaan 
Malaysia 

Alhamdulillah, perjalanan kami ke Berlin berjalan lancar. 
Inilah permusafiran pertama kami sebagai satu keluarga. 
Jauh beribu batu dari negara tercinta, Malaysia. Lebih 
tepat lagi, 9,600 kilometer. 
 

Hand luggage kami punyalah banyak, lebih 
istimewa satu bakul anyaman rotan yang dibeli di Kuantan 
untuk membawa susu dan botol anak-anak. Alhamdulillah, 
everything was taken care off by MAS. Kami duduk di 
barisan hadapan, bertiga berdekatan dengan tandas dan 
ruangan pramugari. Makanan sedap yang pelbagai, 
memang terlupa debaran bermusafir di negara orang. 
Pembuka selera sate dan buah-buahan serta diikuti empat 
pilihan hidangan utama. Jika anda berasa lapar pada bila-
bila masa, minta sahaja dibuatkan noodle dengan telur. 
Anda  boleh membuat pesanan  seperti di kedai pula. 

 
Bagaimana bermusafir jauh dengan anak kecil? Ya, 

Mujahid berusia tiga tahun lebih dan Muklis pula lapan 
bulan. Kami membawa mainan kesukaan mereka dan 
diceriakan lagi dengan hadiah permainan pemberian MAS 
untuk kedua-duanya. Mukhlis memang tidak duduk 
sangat di dalam basinet yang disediakan dan perlu 
dikendong rapat oleh Ummi. Syukur berjalan malam, 


